2014 во помӧдз Коми Республикаын заводитасны стрӧитны  медводдза выль фельдшер-акушер пунктъяс, кӧні тшӧтш артыштӧма врачьяслы оланін

2015 восянь 2020 воӧдз ставнас артавсьӧ кыпӧдны 100-ысь унджык ФАП, кӧні лоас медикъяслы оланін. Лӧсялана баласӧ артавсьӧ збыльмӧдны канмуа-аспома партнёрство серти республикаса Веськӧдлан котыр да Инвестиция балаяслы отсӧг сетан фонд костын. Медводдза 11 керкасӧ шуӧма заводитны кыпӧдны матысса тӧлысьясӧ. 

Ӧні дасьтӧма  проектно-сметнӧй документация. Артавсьӧ, мый ФАП-яс кутасны стрӧитны  каркаснӧй технология серти  Сыктывкарса промышленнӧй комбинатлӧн вӧчӧмторъясысь.

«Медицинаыс ӧні сиктын медтӧдчанаторъясысь ӧти, торйӧн нин кадръясӧн могмӧдӧм серти, - пасйис дінмуса юрнуӧдысь Вячеслав Гайзер. - Медикъяс дасьӧсь мунны уджавны сиктӧ и Веськӧдлан котыр таын налы отсалӧ тырмымӧн  ыджыд «подъёмнӧйясӧн», но врачлӧн либӧ фельдшерлӧн сиктӧ воӧм бӧрын век жӧ медыджыд коланлуныс оланінын».

Дінмуса юрнуӧдысь тӧдчӧдіс, мый республикаын стрӧитан ФАП-яслысь баласӧ вежны да артыштны сэні тшӧтш оланін вӧзйисны удж кузя аддзысьлӧмъяслӧн ӧти дырйи Кӧрткерӧс районса олысьяс .

«Кыв шутӧг, тайӧ тӧлка мӧвп. Та вӧсна ми кыдз позьӧ ӧдйӧджык пыртім вежсьӧмъяс типӧвӧй балаӧ да матысса кадӧ заводитам найӧс стрӧитны», - кывкӧрталіс  Вячеслав Гайзер.

***Фельдшер-акушер пунктлысь бала видео, кӧні артыштӧма врачьяслы оланін, позьӧ аддзыны  Коми Республикаса Юралысьлӧн YouTube-каналын: http://www.youtube.com/watch?v=D78dSyecIqQ&list=UUJCPcld0-FZwVbnFmVlTETg
